
Helfa Drysor Feiblaidd!

Gêm parti pen-blwydd neu fyfyrdod Cristnogol
Addas i blant 7-11.  Cyfnod Allweddol 2
Bydd angen rhoi’r adnodau yn eu lle cyn dechrau’r Helfa Drysor.  Wrth ymyl pob adnod mae awgrym ynglŷn â  ble i roi pob adnod. Does dim rhaid cadw at yr hyn a awgrymir a medrwch ddewis adnodau gwahanol os y mynnwch.
Pan fydd y plant wedi cyrraedd yr adnod olaf byddwch wedi rhoi losin / da da yno, yn anrheg i bob plentyn.  Bydd gan bawb wobr.
Rhowch amser iddyn nhw fwyta’r losin cyn darllen Luc 12:32-34 gyda nhw! 

Adnodau

Copïau o’r adnodau yn barod i’w chwyddo.
Ioan 10:2-3 (dechrau o flaen yr adeilad)
Mae’r bugail sy’n gofalu am y defaid yn mynd i mewn drwy'r giât. 3 Mae'r un sy'n gwylio’r gorlan dros nos yn agor y giât iddo, ac mae ei ddefaid ei hun yn adnabod ei lais. 

Mathew 7:8 (yn agos at y man cychwyn)

Oherwydd mae pawb sy'n gofyn yn derbyn; pawb sy'n chwilio yn cael; ac mae’r drws yn cael ei agor i bawb sy'n curo.

Genesis 28:12  (ar bwys y grisiau neu’r staer)

Cafodd freuddwyd.  Roedd yn gweld grisiau yn codi yr holl ffordd o’r ddaear i’r nefoedd, ac angylion Duw yn mynd i fyny ac i lawr y grisiau.

Exodus 3:2 (os bydd hyn yn rhywbeth diogel i’w wneud - rhowch yr adnod yn y gegin rhywle ar bwys y popty)

Yno gwelodd angel yr ARGLWYDD fel fflam o dân yn codi o ganol perth.  Wrth iddo edrych roedd yn gweld fod y berth ar dân ond ddim yn cael ei difa.

Ioan 6:35 (i’w roi lle bydd bara’n cael ei gadw)

Fi ydy’r bara sy’n rhoi bywyd. Fydd pwy bynnag ddaw ata i ddim yn llwgu, a fydd pwy bynnag sy'n credu ynof i ddim yn sychedu.
Actau 10:10 (yn agos at fwyd) 
Dechreuodd deimlo ei fod eisiau bwyd. Tra roedd cinio yn cael ei baratoi cafodd weledigaeth.

Ioan 8:1 (rhywle’n ddiogel ar bwys lamp neu swits golau)

Fi ydy golau'r byd.  Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch.

1 Samuel 19 :12 (yn agos at ffenestr)

Dyma hi’n gollwng Dafydd i lawr drwy’r ffenestr.  A dyma fe’n rhedeg i ffwrdd a llwyddo i ddianc.

Mathew 7:7 (ar ddrws)

"Daliwch ati i ofyn a byddwch yn ei gael; chwiliwch a byddwch yn dod o hyd iddo; curwch a bydd y drws yn cael ei agor

Luc 12:34 (i orffen - Rhowch losin i bob plentyn yma.)

Ble bynnag mae dy drysor di y bydd dy galon di.

· Gofynnwch i’r plant beth fyddai wedi digwydd i’r losin tase nhw ddim wedi eu bwyta. 
· Ydy ‘trysorau daearol’ (pethau materol) yn medru diflannu neu ddifetha mewn ffordd arall? 
· Trafodwch gyda’r plant y gwahanol ffyrdd mae’n bosib i eiddo ddiflannu.

Ewch ymlaen o fan hyn i ddarllen: 

Luc 12:32-34
32 "Fy mhraidd bychan i, peidiwch bod ofn. Mae Duw yn benderfynol o rannu ei deyrnas gyda chi. 33 Gwerthwch eich eiddo a rhoi’r arian i'r tlodion. Gofalwch fod gynnoch chi bwrs sy’n mynd i bara am byth, trysor sydd ddim yn colli ei werth. Dydy lleidr ddim yn medru dwyn y trysor nefol, na gwyfyn yn medru ei ddifetha. 34 Ble bynnag mae dy drysor di y bydd dy galon di.

1. Beth yw’r gwahaniaeth rhwng trysor ar y ddaear a’r trysor nefol mae Iesu’n siarad amdano ?

2. Beth yw’r trysor nefol mae Iesu eisiau ei weld yn ein bywydau fel Cristnogion?  

3. Does run trysor ar y ddaear sy’n cymharu gyda’r trysor nefol mae Duw yn ei gadw i chi yn y nefoedd.  Dywedwch beth mae’r Beibl yn ei ddysgu am y nefoedd.  Dywedwch mai Iesu’n unig sy’n medru rhoi’r trysor hwn i ni.

